
Síðari umræða.

Nefndarálit

um tillögu til þingsályktunar um staðfestingu ákvörðunar sameiginlegu
 EES-nefndarinnar um breytingu á XI. viðauka (Rafræn fjarskipti, 

hljóð- og myndmiðlun og upplýsingasamfélagið) og bókun 37
 (sem inniheldur skrána sem kveðið er á um í 101. gr.) við 
EES-samninginn (almenna persónuverndarreglugerðin).

Frá utanríkismálanefnd.

Nefndin hefur fjallað um málið og fengið á sinn fund Jóhönnu Bryndísi Bjarnadóttur og
Álfrúnu Perlu Baldursdóttur frá utanríkisráðuneyti, Rósu Dögg Flosadóttur frá dómsmála-
ráðuneyti og Vigdísi Evu Líndal frá Persónuvernd.

Með tillögunni er leitað heimildar Alþingis til að samþykkja fyrirhugaða ákvörðun sam-
eiginlegu EES-nefndarinnar um breytingu á XI. viðauka (Rafræn fjarskipti, hljóð- og mynd-
miðlun og upplýsingasamfélagið) og bókun 37 (sem inniheldur skrána sem kveðið er á um
í 101. gr.) við EES-samninginn frá 2. maí 1992 um að fella inn í samninginn reglugerð
Evrópuþingsins og ráðsins (ESB) 2016/679 frá 27. apríl 2016 um vernd einstaklinga í tengsl-
um við vinnslu persónuupplýsinga og um frjálsa miðlun slíkra upplýsinga og niðurfellingu
tilskipunar 95/46/EB (almenna persónuverndarreglugerðin).

Í almennu persónuverndarreglugerðinni er mælt fyrir um reglur um vernd einstaklinga í
tengslum við vinnslu persónuupplýsinga og um reglur er varða frjálsa miðlun upplýsinga.
Reglugerðin varðar grundvallarréttindi og frelsi einstaklinga, einkum rétt þeirra til verndar
persónuupplýsingum. Almenna persónuverndarreglugerðin kom til framkvæmda innan
Evrópusambandsins hinn 25. maí sl. Reglugerðin tekur ekki til EFTA-ríkjanna innan EES,
þ.m.t. Íslands, fyrr en hún hefur verið tekin formlega upp í EES-samninginn með ákvörðun
sameiginlegu EES-nefndarinnar og sú ákvörðun tekið gildi.

Tillagan er lögð fram á Alþingi áður en sameiginlega EES-nefndin hefur samþykkt
umrædda ákvörðun. Hinn 16. mars 2018 sendu EFTA-ríkin með formlegum hætti til Evrópu-
sambandsins drög að ákvörðun sameiginlegu EES-nefndarinnar um upptöku gerðarinnar í
EES-samninginn. Að jafnaði tekur það ESB þrjá til fimm mánuði að ljúka málsmeðferð til
að fá umboð til að samþykkja ákvörðun í slíkum málum áður en mál kemur til meðferðar í
sameiginlegu EES-nefndinni. Á meðan sú málsmeðferð stendur yfir afla EFTA-ríkin innan
EES, Ísland, Liechtenstein og Noregur, umboðs frá þjóðþingum landanna til að samþykkja
umrædda ákvörðun í sameiginlegu EES-nefndinni.

Ástæða þess að í tillögunni er leitað eftir fyrirframheimild Alþingis til að staðfesta
ákvörðun sameiginlegu EES-nefndarinnar án stjórnskipulegs fyrirvara er sú að afar brýnt er
að ákvörðun um upptöku almennu persónuverndarreglugerðarinnar í EES-samninginn öðlist
gildi sem fyrst eftir að hún er tekin til þess að lágmarka röskun á flæði persónuupplýsinga
milli Íslands og Evrópusambandsins.

Innleiðing reglugerðar Evrópuþingsins og ráðsins (ESB) 2016/679 kallar á lagabreytingar
hér á landi. Dómsmálaráðherra hefur lagt fram frumvarp til laga um persónuvernd og vinnslu
persónuupplýsinga (622. mál) og er það til umfjöllunar í allsherjar- og menntamálanefnd.

Nefndin leggur til að tillagan verði samþykkt óbreytt.
Rósa Björk Brynjólfsdóttir og Gunnar Bragi Sveinsson voru fjarverandi við afgreiðslu

málsins.

Alþingi, 1. júní 2018.

